
Nd. 404. Frumvarp til laga [159. mál]
um breyting á lögum nr. 26 16. febr. 1953, um heimild fyrir kirkjumálaráðherra til
þess að taka leigunámi og byggja á erfðaleigu hluta af prestssetursjörðum.

Flm.: Jón Pálmason, Páll Þorsteinsson.

1. gr.
Í stað 1. gr. laganna komi ný grein, svo hljóðandi:
Kirkjumálaráðherra er heimilt að byggja á erfðaábúð hluta af þeim prestsseturs-

jörðum, sem teljast vel fallnar til skiptingar, enda sé þess vandlega gætt, að land-
rými prestssetursins verði, þrátt fyrir skiptinguna, nægilegt til þess, að reka megi þar
eigi minna bú en á meðaljörðum sveitarinnar. Heimild þessi nær eingöngu til af-
hendingar lands til nýbýlastofnunar, enda liggi þá fyrir, ásamt umsókn þess, er
nýbýlið hyggst reisa, eftirtalin gögn: 1) Meðmæli nýbýlastjórnar. 2) Samþykki
hlutaðeigandi sóknarprests, sóknarnefndar og prófasts. 3) Samþykki skipulags-
nefndar prests setra, þar sem ákveðin er í höfuðdráttum staðsetning nýbýlisins og
landsstærð. 4) Samþykki biskups.

2. gr.
Lög þessi öðlast þegar gildi.

3. gr.
Þá er lög þessi hafa hlotið staðfestingu, skal fella meginmál þeirra inn i lög

nr. 26 1953 og gefa þau út svo breytt með fyrirsögninni: Lög um heimild fyrir
kirkjumálaráðherra til þess að byggja á erfðaleigu hluta af prestssetursjörðum.

Greinargerð.

Þegar lög nr. 26 16. febr. 1953, um heimild fyrir kirkjumálaráðherra til þess
að taka leigunámi og byggja á erfðaleigu hluta af prestssetursjörðum, voru sam-
þykkt á Alþingi, vakti það ákvæði þeirra að heimila ráðherra að taka hluta prests-
setranna leigunámi af prestunum og fá landið í hendur mönnum, sem prestur óskaði
ekki eftir að fá í nábýli við sig, eðlilega undrun og nokkra gremju meðal prest-
anna og annarra, er létu sér annt um málefni kirkjunnar. Þótti mörgum með þessu
ákvæði laganna gengið á rétt biskups, en biskupar hafa frá öndverðu að verulegu
leyti haft með höndum umsjón og ráð prestssetranna, ef nú skyldi heimilað að bút a
þau í sundur án samþykkis hans og jafnvel vitundar. í öðru lagi þóttust prestar
þeir, er fengið höfðu löglega ábúð prestssetranna, nokkurri harðneskju beittir, er
taka mátti gegn vilja þeirra jafnvel sjálft tún prestssetursins og fá það í hendur
þeim, sem ráðherra þóknaðist að setja þar við hlið prestsins. Í þriðja lagi þótti
sem það mundi draga mjög úr áhuga presta að bæta jarðir sínar, er ýmsum þótti
þó of lítill fyrir, ef þeir þyrftu jafnan að óttast það, að verulegur hluti prests-
setursins kynni fyrirvaralaust að verða af þeim tekinn og öðrum fenginn í hendur.

Á næstu prestastefnu, eftir að lögin gengu í gildi (1953), Var einróma sam-
þykkt svo hlj óðandi ályktun:

"Prestastefna Íslands beinir eíndregnum óskum til Alþingis um það að nema
úr gildi lög um heimild fyrir kirkjumálaráðherra til þess að taka leigunámi og
byggja á erfðaleigu hluta af prestssetursjörðum. er samþykkt voru á síðasta Alþingi,
eða breyta þeim þannig, að skipting nýbýlis úr prestssetri sé því aðeins heimil,
að fyrir liggi: a) meðmæli nýbýlastjórnar, b) meðmæli hlutaðeigandi prests, sóknar-
nefndar og prófasts, e) samþykki skipulagsnefndar prestssetra, d) samþykki biskups.

Telur prestastefnan áðurnefnd heimildarlög gagnstæð vilja allrar prestastéttar-
innar og meginþorra þjóðarinnar og lítur á þau sem réttarbrot og freklega móðgun
i garð kirkjunnar."

Sams konar ályktun að efni var og einróma samþykkt af kirkjuráði 1. nóv. 1954.
En áður hafði kirkjuráðið á fundi 23. febr. 1953 skorað á kirkjumálaráðherra
að beita ekki þeirri heimild, er umrædd lög höfðu honum í hendur fengið.

Frumvarp þetta er hér flutt að ósk biskups og er í fullu samræmi við óskir
og kröfur bæði prestastefnu og kirkjuráðsins, eins og þegar hefur sýnt verið.

Hér er aðeins farið fram á það, að eignarnámsheimildin sé felld niður. Hins
vegar helzt heimild ráðherrans til þess að skipta úr prestssetursjörðum landi til
nýbýlastofnunar, þar sem hagfellt þykir, með samþykki þeirra aðila, er eðlilegt
sýnist, að um það hafi atkvæði.


